Loftslagssamningurinn 
Eins og kunnugt er þá er Ísland aðili að loftslagssamningi Sameinuðu þjóðanna og Kyoto-bókuninni við hann. Almennt hafa aðildarríki samningsins skuldbundið sig til að draga úr útstreymi gróðurhúsalofttegunda. Með staðfestingu Kyoto-bókunarinnar féllst Ísland á að útstreymi megi ekki aukast meira en um 10% að meðaltali á árunum 2008 -12 frá 1990. Almennt var gert ráð fyrir 5% samdrætti hjá svokölluðum Annex I ríkjum á þessu tímabili en Ísland var eina ríkið sem fékk heimild til að auka útstreymið. 

(Annex I ríki eru talin upp í viðauka I við loftslagssamninginn og eru um 40 helstu iðnríki heims eins og þau voru skilgreind árið 1990.) 
Að auki fékk Ísland samþykkt sérstakt ákvæði sem heimilar útstreymi allt að 1,6 m tonna af CO2 á ári á þessu sama tímabili án þess að það teljist til útstreymis Íslands. Þetta ákvæði fellur niður þegar tímabilinu lýkur árið 2012. 

Loftslagssamningurinn tekur ekki yfir sjálfdæmi ríkja um nýtingu auðlinda sinna en þar sem ákveðið var að setja hámark á útstreymið má segja að stjórnvöld hafi í raun samþykkt þak á nýtingu orkulindanna þar sem ekki verður lengra haldið í aukningu útstreymis en felst í þessum heimildum. En eins og kunnugt er þá fylgir útstreymi gróðurhúsalofttegunda þeirri iðnstarfsemi sem hér hefur verið byggð upp til að nýta orkulindirnar. 

Annað er að íslenska ákvæðið svokallaða virkar eins og nokkurs konar yfirdráttarheimild gagnvart loftslagssamningnum þannig að ef dregur úr almenna útstreyminu þá flyst samsvarandi magn úr íslenska ákvæðinu yfir á almennt útstreymi Íslands. Gagnvart loftslagssamningnum verður því 10% heimild Íslands ætíð að fullu nýtt. Eins þýðir þetta að þó Ísland hafi hug á að nýta s.k. sveigjanleikaákvæði við Kyotobókunina sem gera ríkjum kleift að telja til tekna samdrátt útstreymis sem þau standa fyrir í öðrum ríkjum (þróunarríkjum) þá renna útstreymisheimildir úr slíkum verkefnum fyrst til að minnka hlut íslenska ákvæðisins. Eins er skilyrði um það að heimildir skv. íslenska ákvæðinu má ekki selja. 

Nú er unnið að nýju samkomulagi á vegum loftslagssamningsins sem ætlunin er að ljúka í lok þessa árs. Óvíst er þó að það takist fyrr en á næsta ári. Þar er ætlunin að semja annars vegar um frekari (tölulegar) skuldbindingar Annex I ríkja og hins vegar um almennar skuldbindingar til lengri tíma fyrir öll ríki. ESB hefur ákveðið að draga úr útstreymi um 20% til ársins 2020 m.v. 1990 og nýkjörinn forseti Bandaríkjanna hefur sagt að stefnan verði sett á að útstreymi 2020 verði það sama og 2000. Ástralir ætla að draga úr útstreymi um 5-15% til ársins 2020. Fleiri Annex I ríki munu gefa upp markmið sín á næstunni. 

Ísland hefur enn vakið athygli á sérstöðu sinni og ákvæðinu sem samþykkt var við gerð Kyoto-bókunarinnar en það er alveg ljóst að það verður mjög erfitt að sækja einhverja aukningu á 10% ákvæðinu og einnig íslenska ákvæðinu. Þannig má búast við því að nýtt samkomulag verði til þess að möguleikar til að auka útstreymi hér á landi eftir 2012 verði mjög takmarkaðir. 

ESB 
Með Kyotobókuninni féllust ESB ríkin (sem þá voru 15) á að draga úr útstreymi um 8% árin 2008-12 m.v. 1990. Þessu var skipt milli aðildarríkjanna þannig að t.d. Þýskaland og Bretland tóku á sig verulegan samdrátt en t.d. Spánn og Portúgal fengu verulega aukningu (mun meiri en þau 10% sem Ísland fékk). Þann dreifði ESB byrðunum milli aðildaríkjanna á þann hátt sem samræmdist getu þeirra og áætlaðri efnahagsþróun. 

Eins og áður segir hefur ESB ákveðið að draga úr útstreymi um 20% til ársins 2020 (m.v. 1990) og allt að 30% náist alþjóðlegt samkomulag. Hluti af því sem leiðtogar ESB ásamt Evrópuþinginu samþykktu nú í desember voru leiðir til að ná þessu markmiði. Meðal annars var ákveðið að auka nýtingu endurnýjanlegrar orku í sambandinu á þessum tíma úr 5% í 20% og því skipt milli aðildarríkjanna. Eins var ákveðið að 10% orku í samgöngum skuli vera frá endurnýjanlegum orkugjöfum frá 2020. Í þriðja lagi var ákveðið hvernig almennur samdráttur útstreymis skyldi skiptast milli aðildarríkjanna (sem nú eru 27) til ársins 2020 (10% almennur samdráttur í heild frá árinu 2005) og á sama hátt og áður fá sum ríki að auka útstreymi verulega (Búlgaría og Rúmenía mest) en önnur verða að draga verulega úr (Danmörk, Lúxemborg og Svíþjóð mest). Mest er byggt á tölum um landsframleiðslu og eins lagt mat á tæknilega möguleika þegar þessar tölur eru ákveðnar auk þess sem pólitískt mat var verulegur þáttur á lokasprettinum. Eins liggur fyrir hvernig aukinni byrði verður skipt verði ákvörðun tekin um að heildarsamdráttur verði 30%. Það gerist m.a. með aukinni nýtingu sveigjanleikaákvæða. 

ESB annast sem sagt samninga aðildarríkjanna gagnvart loftslagssamningi Sameinuðu þjóðanna og kemur fram fyrir hönd þeirra allra og reyndar einnig fyrir hönd þeirra ríkja sem sótt hafa um aðild að sambandinu. Fulltrúar stjórnvalda aðildarríkjanna taka mismikinn þátt í samningaferlinu en sérfræðingar sambandsins og aðildarríkjanna vinna náið saman um útfærslu einstakra þátta. 

EES 
Þær aðgerðir ESB á sviði loftslagsmála sem tengjast fjórfrelsinu svokallaða eiga nokkuð greiða leið inn í EES-samninginn. Þannig hefur viðskiptakerfi ESB með útstreymisheimidlir (European Trading System, ETS) þegar verið samþykkt með þingsályktun frá alþingi. Í því felst að fyrirtæki fá úthlutað heimildum og smám saman er síðan ætlunin að þrengja að til að hvetja til samdráttar útstreymis og að þessi samdráttur eigi sér stað þar sem hagkvæmast er. 

 Fyrsta tímabilið (2005-7) var nokkurs konar tilraunatími en fyrir annað tímabil (2008 – 12) voru ýmis framkvæmdaatriði löguð. Verð heimilda í þessu kerfi hefur rokkað til og frá og var um 30 € á tonnið um mitt síðasta ár en er nú um 16 € á tonnið. Enn sem komið er fellur engin starfsemi hér á landi undir þetta kerfi þar sem það hefur hingað til fyrst og fremst tekið á orkuframleiðslu úr jarðefnaeldsenyti. Á þessu verður þó breyting þar sem útstreymi frá flugsamgöngum fellur undir tilskipunina frá 2012 og ál- og járnblendiframleiðsla frá 2013. 

Í desember voru samþykktar breytingar á þessu kerfi þannig að stór hluti heimilda verður seldur á uppboði og renna tekjurnar í ríkissjóði aðildarríkjanna. Almenn orkufyrirtæki verða að kaupa allar sínar heimildir á uppboði. Flugfélög þurfa einungis að kaupa lítinn hlut til að byrja með en sá hluti eykst jafnt og þett. Orkufrekur iðnaður (ál og járnblendi) sem er í samkeppni við sambærileg fyrirtæki í öðrum ríkum mun fá sínar heimildir án endurgjalds upp að því marki sem bestu fyrirtækin eru að ná en þetta er gert til að starfsemin flytjist ekki þangað sem kröfur eru minni (s.k. carbon leakage eða kolefnisleki). 

Í ESB er síðan haldið eftir nokkru magni heimilda fyrir ný fyrirtæki (new entrants reserve). 

  

Áhrif ESB aðildar 
Í fyrsta lagi yrði Ísland hluti af heildarmarkmiði ESB um 20% samdrátt og yrði að semja um þær skuldbindingar sem gilda eiga til 2020. Þær skuldbindingar myndu einungis ná til þess sem fellur utan við ETS kerfið þar sem ál- og járnblendi fellur þegar undir ákvæði þess kerfis. Um almennan samdrátt utan við stóriðjuna á að vera unnt að ná sambærilegum árangri hér og í ESB hvað varðar eldsneytisnotkun og það verður varla stórt og mikið ágreiningsmál. 

Lykilþátturinn varðar íslenska ákvæðið svokallaða en heimildir eins og íslensk stjórnvöld hafa úthlutað til orkufreks iðnaðar til ársins 2012 ganga vart inn í ETS kerfið þar sem ekki er unnt að selja þær. Þar sem íslenska ákvæðið nær einungis til útstreymis CO2 en álverin losa auk þess s.k. PFC-efni sem einnig eru gróðurhúsalofttegundir og falla því undir almennt útstreymi á Íslandi. Ef íslenska ákvæðið gilti óbreytt áfram yrðu fyrirtækin að fá úthlutað tvenns konar heimildum þar sem selja mætti hluta þeirra. Eins ef ákveðið verður að byggja nýtt iðjuver sem losar gróðurhúsalofttegundir eftir að íslenska ákvæðið er fullnýtt gerist það vart án þess að keyptar verði heimildir af öðrum ríkjum eða þeirra aflað með sveigjanleikaákvæðum en slíkt gerir væntanlega samkeppnistöðu viðkomandi iðjuvers mjör erfiða. 

Þannig virðist blasa við að semja þurfi um að ESB aðstoði við að breyta íslenska ákvæðinu með einhverjum hætti í varanlegar heimildir og eins hvaða aðgang íslensk fyrirtæki eigi að potti ESB fyrir ný fyrirtæki (new entrants reserve) í ETS kerfinu. En á móti kemur að íslenskar orkulindir hjálpa til við ná 20% marki um endurnýjanlega orku árið 2020 í ESB. 

Íslensk stjórnvöld hafa gefið til kynna að þau hafi óskað eftir viðræðum við ESB um þessa þætti t.d. að um að Ísland gerist aðili að heildarpotti ESB gagnvart loftslagssamningnum. Í þeim viðræðum mun væntanlega koma í ljós hvort unnt verður að greiða úr þeim vandamálum sem hér hefur verið lýst. 

Að lokum 
Það er ljóst Ísland er í þröngri stöðu gagnvart loftslagssamningi SÞ og að það verður erfitt að sækja frekari heimildir vegna endurnýjanlegrar orku sérstaklega í ljósi þess að iðnríkin beita nú miklum þrýstingi á þróunarríkin að þau taki einnig á sig byrðar til að draga úr útstreymi gróðurhúsalofttegunda. Það virðist einnig töluverður stuðningur við að hluti af þeim útstreymisheimildum, sem iðnríkin fái úthlutað, verði seldur á uppboðum eða tekið af þeim gjald. Meðal annars þess vegna er erfitt að sjá fyrir sér aukingu á heimildum til Íslands án endurgjalds. 

Í því ljósi er hugsanlegt að leysa megi þessi mál farsællegar í samningum við ESB þar sem sveigjanleiki vegna umfangs hagkerfisins er mun meiri og unnt að taka tillit til sérstöðu einstakra ríkja eins og fram kom í niðurstöðu leiðtogaráðs ESB og Evrópuþingsins í desember sl.   

Ofangreint efni er hugleiðing Péturs Reimarssonar forstöðumanns stefnumótunar- og samskiptasviðs Samtaka atvinnulífsins og þarf ekki að lýsa afstöðu Samtaka atvinnulífsins, aðildarsamtakanna eða einstakra fyrirtækja. 
  

